
1. U ovom izvještaju, Helsinški komitet za ljudska prava u BiH i Kuća ljudskih prava u Sarajevu, kao nevladine organizacije koje se bave zaštitom ljudskih prava, žele da ukažu na samo neke od problema u implementaciji Međunarodne konvencije o spriječavanju torture i drugih surovih, neljudskih ili ponižavajućih kazni i postupaka.

2. Od trenutka stupanja na snagu CAT-a, nevladine organizacije konstatuju da je poraslo interesovanje za njenu primjenu i da je značajan broj nevladinih organizacija ispoljio volju da doprinese njenom poštovanju. Nevladine organizacije vrše monitoring primjene CAT-a, o tome izvještavaju i iniciraju potrebne zakonske i druge izmjene kako bi se Konvencija poštovala i primjenjivala.

3. Pozdravljamo činjenicu da je u proteklom periodu usvojen jedan broj važnih zakona koji prostiču iz preuzimanja međunarodnih obaveza. 

No,unatoč nekim pozitivnim pomacima, i dalje je prisutno odsustvo političke volje da se iznađu neka rješenja na nivou cijele Bosne i Hercegovine što bi doprinijelo prevazilaženju nekih krupnih problema. 

Većina nadležnosti vezanih za pravdu, pravosuđe pa i izdržavanje kazni, je na nivou dva entiteta. Podjela na entitete je prilično oštra te nedostaju dogovori o usklađivanju zakonskih propisa, oko racionalnijeg korištenja zatvorskih kapaciteta, oko zajedničkog pristupa rješavanju pitanja zatvorenika kojima je neophodan psihijatrijski tretman i slično.

4. U Bosni i Hercegovini i dalje nije obezbjeđeno da muškarci, žene i maloljetnici odvojeno izdržavaju kaznu. I dalje u istim ustanovama kaznu izdržavaju zajedno osuđenici na dugogodišnje kazne, maloljetnici, žene. Jedan broj kaznenih ustanova ima i pritvorsku jedinicu gdje se nalaze lica pod istragom što je takođe suprotno međunarodnim standardima.

5. I pored toga što je u više navrata ukazivano na neophodnost da se zatvorenicima omogući pristup nezavisnim ljekarima i advokatima, ovo pravo se još uvijek ne ostvaruje. Ne postoje istinski nezavisni mehanizmi pružanja pravne pomoći i razmatranja žalbi zatvorenika. Nije ni garantovan pristup zatvorenika nezavisnim ljekarima što otežava mogućnost utvrđivanja istinitosti navoda o slučajevima torture u zatvorima.

Doduše, pristup nezavisnih pravnika i ljekara nije zabranjen u zatvorskim ustanovama ali nije uspostavljen mehanizam kojim bi se nešto tako garantovalo.

6. Nije uspostavljena baza podataka o navodnim slučajevima torture i nehumanog ponašanja, uključujući i one o kojima su sudovi dali negativno mišljenje i odbacili ih kao neosnovane. Takođe nema egzaktnih podataka o slučajevima kompenzacija i nadoknade štete žrtvama torture i nehumanog ponašanja. 

7. Lica kojima je potreban psihijatrijski nadzor i psihijatrijska pomoć a koja su počinila krivična djela, nalaze se u Kazneno-popravnom zavodu Zenica i Psihijatrijskoj bolnici Sokolac što je potpuno neadekvatno i predstavlja odstupanje od međunarodnih standarda. Ovo stanje je trebalo biti privremeno no ono i danas traje uprkos činjenici da postoji plan da se dio Psihijatrijske bolnice Sokolac adaptira i specijalizuje za prijem osuđenika koji imaju psihičke poteškoće.

8. Bosna i Hercegovina je sa svoje teritorije deportovala jedan broj lica u zemlje u kojima im prijeti smrtna kazna, tortura ili nehumano i degradirajuće ponašanje, što znači kršenje obaveza koje proističu iz međunarodnih konvencija.

I danas jedan broj državljana stranog porijekla se nalazi u centru za migrante i azilante i prijeti im deportacija u zemlje gdje bi mogli biti izloženi torturi. 
Posebno ukazujemo na slučaj Roma sa Kosova čiji je status nejasan i kojima prijeti deportacija na Kosovo i pored prijetnje da tamo budu podvrgnuti nedopustivom postupanju.

9. Još uvijek traje procjena potrebe za uspostavljanjem Nacionalnog preventivnog mehanizma protiv mučenja za Bosnu i Hercegovinu a u okviru primjene Opcionog protokola uz Konvenciju o spriječavanju torture. Helsinški komitet i Kuća ljudskih prava upozoravaju na činjenicu da kod najvećeg broja odgovornih ne postoji razumijevanje pojma odnosno potrebe da taj mehanizam mora biti nezavisan kako bi bio svrsishodan.

10. Nevladine organizacije očekuju od vlasti da će u narednom izvještajnom periodu ukloniti sve ono što spriječava dosljednju primjenu Konvencije o spriječavanju torture. Nevladine organizacije izražavaju spremnost da sarađuju s vlastima na ovom polju uključujući i spremnost da participiraju u tijelima koja vrše monitoring te u nezavisnim tijelima za pružanje medicinske i pravne pomoći zatvorenicima i licima u psihijatrijskim ustanovama.
11. Iako je ovaj Izvještaj usmjeren na samo neka od pitanja koja su u domenu CAT-a, naše organizacije u potpunosti podržavaju izvještaj TRIAL-a, koji se odnosi na bolno pitanje nestalih, njihovih porodica kao i na pitanja vezana za žrtve silovanja. 

Mi takođe podržavamo izvještaj Amnesty International-a i gledišta iznijeta u 
tom Izvještaju.

